
附　上喜其勇壯用以爲先鋒

　〈按是去歲馮國用而下至此諸將來歸者又十餘人悉皆名將也惟吳復仇成二人爲廬和人餘皆濠產也昔〉

　〈人云漢祖功臣多起豐沛光武名將半出南陽蓋帝王啟跡之地天必儲精聚靈使英雄謀畧之士生乎其閒〉

　〈以備其驅策而爲之股肱羽翼稽古驗今豈偶然哉〉

上駐和陽旣久謀東渡江取金陵患無舟楫時廬州巢縣

人廖永安與其弟永忠兪廷玉與其子通海通源通淵趙

伯仲與其弟庸合肥人張德勝葉昇無爲人桑世傑和州

含山人華高等各率衆泊舟巢湖連結爲水砦以扞寇盜

會妖黨左君弼據廬州作亂永安等與戰不勝爲所窘聞

上駐師和州豪傑嚮附乃遣使閒道以書納欵云諸將欲

率舟師來歸爲君弼梗道乞兵援之　上得書大悅謂李

善長曰吾衆已數萬所乏者糧欲渡江乏舟楫永安等以

舟師來附良應我機殆天意也機不可失卽以

夏五月親率兵至巢湖永安等諸將迎　上登舟出湖口

至桐城閘已脫敵險然未入江元中丞蠻子海牙集樓船

塞馬腸河口以阻諸兵　上率舟師攻之敵舟高大不利

進退永安等以小舟與戰往來如飛左右奮擊大敗之取

道小港出舟苦涸會大雨連旬水勢滔天諸將遂得縱舟

從　上直趨和陽時巢縣人金朝興驍勇有謀亦率所部

來附軍聲大震　上遂定渡江之計

--

六月朔　上率諸將渡江時因北風順諸將舳艫齊發舉

帆頃刻達牛渚　上先抵采石磯時元兵陣於磯上　上

麾將士以進常遇春奮戈先登諸軍從之元兵敗走遂拔

采石乘勝徑取太平路元守臣遁○郡將吳昇帥衆降

上曰吾聞汝江左名賢也卽用爲領兵總管昇謝曰主欲

取天下莫如恤境安民何征不服　上善之時初得太平

四面皆元兵窺伺　上用昇計籍鄉兵選税户宋成吳文

通朱仇隆等爲千户領之居民蓄積悉輸入城而太平以

安○　上之發采石也先令李善長爲戒輯軍士榜及入

城張之通衢皆愕然不敢動有一卒違令卽斬以徇城中

肅然太平耆儒李習陶安等率父老出迎安見　上狀貌

謂習等曰龍姿鳳質非常人也我輩今有主矣　上召安

與語時事安因獻言曰方今四海鼎沸豪傑並爭攻城屠

邑互相雄長然其志皆在子女玉帛取快一時非有撥亂

救民安天下之心明公率衆渡江神武不殺人心悅服以

此應天順人而行弔伐天下不足平　上曰足下之言甚

善吾欲取金陵如何安對曰金陵古帝王之都龍蟠虎踞

限以長江之險若取而有之據其形勝出兵以臨四方則

何向不克此天所以資明公也　上甚悅遇安甚厚事多

預議○改太平路爲太平府以李習知府事○李善長爲

